◎ 無住
法無自性。無自性，故無所住著。隨緣而起，故云無住。故無住者，萬有之本也。

《維摩經．觀眾生品》曰：「從無住本，立一切法。」同註曰：「什曰，法無自性，緣感而起。當其未起，莫知所寄。莫知所寄，故無所住。無所住故，則非有無。非有無而為有無之本。」

《起信義記上》曰：「夫真心寥廓（中略），非生非滅，四相之所不遷。無去無來，三際莫之能易。但以無住為性，隨派分歧。逐迷悟而升沉，任因緣而起滅。」
金經曰：「應無所住而生其心。」能大師以是悟入見性。
無住心，心不住一切處也。諸法念念無常，無有住時。即是無住三昧。
